
PREDMET: ZASTUPNIČKA INICIJATIVA – NEZADOVOLJSTVO ODGOVOROM

Poštovani, 

Ovim putem izražavam nezadovoljstvo odgovorom od 11.4.2019.god. kojim izražavate stav
da Komisija za Izradu Nacrta  o izmjenama i  dopunama Zakona o predškolskom odgoju i
obrazovanju u Kantonu Sarajevo nije razmotrila mogućnost porodičnog čuvanja djece, jer je
smatrala da takav način rada nije u skladu sa Pedagoškim standardima za predškolski odgoj i
obrazovanje  i  normative  prostora,  opreme  i  didaktičkih  sredstava  predškolskog  odgoja  i
obrazovanja.
Želim  skrenuti  pažnju  da  unatoč  nepostojanju  zakonskog  uređenja  u  oblasti  porodičnog
čuvanja
djece, u društvu je zaživjelo i već decenijama živi oblik „čuvanja djece“ predškolske i školske
starosti, od strane osoba koje, u vlastitom prostoru, za naknadu čuvaju i brinu o djeci, čime su
ostvareni osnovni elementi  obavljanja djelatnosti  porodičnog čuvanja djece,  bez obzira što
djelatnost  nije  zakonski  uređena.  Zbog  izostanka  regulative,  koja  bi  uređivala  navedeno
područje, osobama koje se bave čuvanjem i brigom djece, omogućeno je da ostvaruju profit
pružanjem usluga i to u okviru „sive ekonomije“, zbog čega se društvo suočava s problemom
nezaštićenosti djece kao i roditelja, izbjegavanja plaćanja naknada državi, kao i nedostatka
kontrolnih mehanizama u obavljanju navedene djelatnosti.

Za razliku od Bosne i Hercegovine,  države koje su uskladile  svoje pedagoške standarde i
normative  sa  djelatnosti  porodičnog  čuvanja  djece  su:  Hrvatska,  Slovenija,  Austrija,
Njemačka, Francuska, Švicarska, Velika Britanija, Holandija, nordijske zemlje, Kanada, SAD
i Australija.  Većina  ovih razvijenih  zemalja  se  u svom sistemu predškolskih ustanova ne
susreću s problemom nedostatka mjesta u predškolskim ustanovama, niti imaju ograničena ili
nedovoljna sredstva za osnivanje predškolskih ustanova kao sistem u Bosni i Hercegovini.
Tim više treba naglasiti potrebu za postojanjem djelatnosti porodičnog čuvanja djece u BiH,
koje ne zahtijeva dodatna ulaganja od strane države, a zauzvrat donosi brojne koristi.

Stoga  se  nameće  pitanje  Komisiji  za  Izradu  Nacrta  o  izmjenama  i  dopunama  Zakona  o
predškolskom odgoju i obrazovanju u Kantonu Sarajevo, da li je neusklađivanje Pedagoških



standarda  sa  djelatnosti  porodičnog  čuvanja  djece,  te  nepostojanje  zakonskog okvira  koji
reguliše ovu oblast odgovor koji je u interesu djece, roditelja i društva u cjelini? Da li će
ignorisanje  postojeće  prakse  porodičnog  čuvanja  djece  uvesti  red  u  ovu oblast?  Da li  je
potrebno ukazivati  na dužnost države na zaštitu djece koja se ne nalaze u institucionalnoj
skrbi?

Iskreno  se  nadam  da  će  Ministarstvo  za  obrazovanje,  nauku  i  mlade  prepoznati  značaj
zakonskog  regulisanja  djelatnosti  porodičnog  čuvanja  djece,  čime  će  se  ostvariti  brojni
pozitivni efekti na društvo u cjelini.

S poštovanjem,

________________________
Neira Dizdarević
Zastupnica Naše stranke u Skupštini Kantona Sarajevo


